
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МӨНГӨН ТУРУУТ

	Манай тэндхийн заводод Кокованя гэж нэг өвгөн байж билээ. Ганц бие хоцорч, өнчин хүүхэд өргөж авах юм сан гэж бодох болжээ. Тийм хүүхэд байна уу гэж айл хөршийнхөө хүнээс асуусанд,

	— Саяхан Глинкад Григорий Потопаевын хэдэн хүүхэд өнчирсөн гэнэ билээ. Захирагч, нас ахмад охидыг нь эзний оёдлын газар өг гэж тушаасан гэнэ. Зургаан настай бага охиныг нь хэн ч хэрэглэхгүй байгаа юм билээ. Чи тэр охиныг ав гэж тэд нь хэлжээ.

	— Би бүсгүй хүүхдээр ч яах билээ дээ. Хүү бол ч өөр хэрэг өөрийнхөө ажилд сургаж, тус нэмэр болгоно гэх сэн. Бүсгүй хүүхдэд би ямар ажил зааж өгөх бил ээ? гэж өвгөн хэлэв.

	Сүүлд нь Кокованя эргэцүүлэн бодож бодож:

	— Григорий, хүүхэн хоёрыг би аль алийг нь танина. Хоёулаа хөгжилтэй, ажилд шаг хийсэн улс байсан. Тэр охин эцэг эх хоёроо дуурайсан бол, түүнтэй нэг гэрт байхад уйдахгүй байх. Ирэхээр бол авъя байз гэж хэлсэнд,

	— Их зовлон үзэж байгаа охин доо. Захирагч тэр охиныг нэг даржин айлд өгч том болтол нь хооллож бай гэж Григорийн муу байшинг тэднийд өгчээ. Тэр айл арав гаруй хүнтэй, өөрсдөө дөнгөж дангаж амь зуудаг улс. Гэрийн эзэгтэй тэр муу өнчин охиныг аашилж загнаад бас идэх уухаасаа ялгадаг юм. Нялх ч гэсэн түүнийг мэддэг болохоор гомддог байлгүй. Ийм янзтай амь зууж байгаа амьтан ирэлгүй яах юм бэ? Ятгачихгүй юу даа гэжээ.

	— Нээрээ, яаж ийж байгаад ятгачхаж болно байх гэж Кокованя хэллээ.

	Тэгээд Кокованя өвгөн өнчин охины байгаа айлд баяраар очжээ. Том жижиг нийлсэн гэр дүүрэн хүнтэй айл байлаа. Пийшингийн дэргэд ханзархуу юман дээр өөдөс шиг жижигхэн охин сууж байв. Дэргэд нь бор муур хэвтэх харагдана. Хорчгор туранхай, үс нь зулгарчихсан, барагтай айл гэртээ оруулмааргүй муур ажээ. Охин тэр муурыг илж суухад цаадах нь гэрээр дүүрэн хэржигнэж хэвтлээ.

	Кокованя өвгөн охиныг харж сууснаа:

	— Григорийн охин уу? гэж асуусанд гэрийн эзэгтэй:

	— Тийм ээ. Ганцаараа ирэхгүй бас хаанаас ч юм нэг муу нүцгэн муур дагуулж ирсэн юм. Гадаа гаргаад хаячих аргагүй юм. Хэдэн хүүхдийг минь самардаж урж гүйцлээ. Бас хооллоно шүү гэв.

	— Муур, охины дэргэд хэвтээд хэржигнэж байхыг бодоход хүүхдүүд чинь ширүүлдэг вий дээ гэж Кокованя хэлээд, — Охин минь манай хүн болно уу? гэж өнчин охиноос асуув.

	— Өвгөн ах аа, та миний нэрийг Даренка гэдгийг яаж мэдэв гэж охин гайхан асуужээ.

	— Бод оо ч үгүй, мэргэлээгүй зүгээр хэлсэн чинь онож орхижээ.

	— Та ямар ажил хийдэг хүн бэ?

	— Гөрөөчин санаатай юм. Зунд нь алт эрж, элс тунгааж, өвөл болохоор нэг бор гөрөөс олж харах гэж хөөцөлдөөд чадахгүй юм гэж хариулав.

	— Түүнийг буудах гэсэн юм уу?

	— Үгүй, жирийн гөрөөсийг бол ч буудна л даа, харин тэр бор гөрөөсийг буудахгүй. Буруу талынхаа урд хөлөөр хаана газар тогшихыг нь ажиглах гэсэн юм гэж Кокованя хэлжээ.

	— Энэ ямар хэрэгтэй юм бэ?

	— Манай хүн болох юм бол чамд бүгдийг ярьж өгнө дөө гэж Кокованя хэлжээ.

	Тэр бор гөрөөсний тухай мэдэж авах сан гэж охин их сонирхжээ. Кокованя өвгөн ааш зан эелдэг, хөгжилтэй хүн шиг санагджээ.

	— Би танайд очъё. Та Муренкаг авч яваарай. Сайн муур шүү гэж охин хэлэв.

	— Авалгүй яах вэ. Ийм чанга дуутай муурыг авахгүй бол тэнэг юм болно. Манайдаа товшуур хөгжим гэсэн үг гэж Кокованя өвгөн хэлэв.

	Айлын эзэгтэй энэ яриаг сонсоод Кокованя ашгүй өнчин охиныг аваад явах нь гэж тэсгэлгүй баярлаж, Даренькагийн юм хумыг нь цуглуулж зэхэж эхлэв. Өвгөн, охиныг авч явахаа больчих вий гэж эзэгтэй айх ажээ.

	Бор муур тэдний яриаг ойлгож байгаа юм шиг хөлийг нь шөргөөж, зөв л юм бодож байна. Зөв дөө гэх шиг хэржигнэж байлаа.

	Кокованя өвгөн, өнчин охиныг аваад гэр өөдөө явжээ.

	Янхир том биетэй, бавгар хууз сахалтай өвгөн, матигар хамартай дэрчийсэн жаал охиныг дагуулаад гудамжаар явахад халцархай үст муур хойноос нь цовхрон гүйнэ.

	Ийнхүү өвгөн Кокованя, өнчин Даренька, халцархай Муренка гурав хамтран амь зууж эхэлжээ. Эд агуурс их хураасангүй, эдэлж хэрэглэхээр дутлаа гэж уйлж унжсангүй, гурвуулаа дор бүрдээ хийх ажилтай аятайхан амь зуув.

	Кокованя өвгөн өглөө эрт ажилдаа явна. Даренька охин гэр орноо янзалж, шөл чанаж, бэрээсэй хатаана. Муренка оготно намнана. Орой гурвуулаа цуглаж баяр хөөр болно.

	Кокованя үлгэр тууж их мэддэг өвгөн байж. Даренка тэр үлгэр туужийг яриулах дуртай. Муренка дэргэд нь цагариглан хэвтэж:

	"Үнээн, үнэн юм ярьж байна" гэх шиг цээжээ хэрчигнүүлнэ.

	Үлгэр яриад дуусахад Даренка:

	— Өвгөн аав аа, бор гөрөөснийхөө тухай яриач. Ямаршуу  амьтан юм бэ? гэж сануулна.

	Кокованя өвгөн анхандаа шалтаг зааж байснаа сүүлд нь ярьж өгсөн юм:

	— Тэр бусдаасаа онцгой гөрөөс билээ. Буруу талын урд хөл нь мөнгөн туурайтай юм. Тэр хөлөөр товшсон газраас нь ховор ховор чулуу олддог. Нэг товшвол нэг чулуу, хоёр товшвол хоёр чулуу, зай завгүй дэвсэлсэн газраас нь бөөн эрдэнийн чулуу олдоно.

	Ингэж яриад, өвгөний царай уйтгартай юм шиг болжээ. Тэр өдрөөс хойш Даренка ам л нээвэл тэр гөрөөсний тухай асуудаг болов.

	— Өвгөн аав аа, тэр гөрөөс чинь биеэр том уу?

	— Ширээнээс өндөргүй, нарийхан хөлтэй, жижигхэн толгойтой гөрөөс бий гэж Кокованя ярьжээ.

	— Өвгөн аав, тэр чинь эвэртэй юм уу? гэж Даренка асуув.

	— Эвэр нь солигдож байдаг. Жирийн гөрөөс хоёрхон салаа эвэртэй, мөнгөн туруут таван салаа эвэртэй гэж өвгөн хариулав.

	— Өвгөн аав аа, мөнгөн туруут чинь ямар амьтныг барьж идэх вэ?

	— Ямар ч амьтныг барьж иддэггүй, навч ногоогоор хооллодог. Өвөл цагт хураасан өвс ухаж иднэ гэж өвгөн хэлэв.

	— Өвгөн аав аа, үс нь ямар өнгөтэй вэ?

	— Зуны цагт Муренка шиг бор, өвөл саарал өнгөтэй байдаг гэж Кокованя ярьжээ.

	— Өвгөн аав аа, тэр чинь өмхий юу? гэж Даренкаг асуухад, Кокованя өвгөн уурлаж:

	— Гэрийн ямаа өмхий болохоос гөрөөс чинь ойн үнэртэй байлгүй яах вэ гэв.

	Намар болж, Кокованя ой руу явахаар бэлтгэх болов. Хаана гөрөөс элбэг бэлчиж байгааг ажиглаж авах хэрэгтэй ажээ.

	— Өвгөн аав аа, намайг дагуулаад яв. Тэр гөрөөсийг би холоос ч гэсэн олж харах юу магад вэ гэж Даренка гуйжээ.

	— Чи түүнийг холоос ялгаж танихгүй. Намар цагт бүх гөрөөс эвэртэй байдаг. Хэдэн салаатай нь ч мэдэгдэхгүй. Өвлийн цагт бол өөр хэрэг. Жирийн гөрөөс эвэргүй, мөнгөн туруут өвөл зунгүй эвэртэй явдаг. Иймээс түүнийг өвөл цагт холоос ялгаж таньж болно гэж ярьжээ.

	Кокованя, үүгээр шалтаг зааж, Даренкаг орхиод ой руу явсан ажээ.

	Тав хоног эзгүй явж ирээд:

	— Энэ жил Полдневын хавиар л гөрөөс элбэг байна. Өвөл тэнд л очъё гэж Даренкад ярьжээ.

	— Та өвлийн хүйтэнд ойд хаана унтаж хэвтэж явдаг юм бэ? гэж Даренкаг асуухад, Кокованя,

	— Тэнд миний өвлийн урц бий. Сайхан өвстэй газар барьсан, зуух тогоотой, цонхтой тохилог шүү гэв.

	— Мөнгөн туруут гөрөөс мөн тэнд яваа бол уу?

	— Яаж мэдэх вэ. Тэнд явж ч мэднэ.

	— Өвгөн аав аа, намайг аваад яваарай. Би очоод, тэр урцнаас гадагшаа гарахгүй суугаад байна шүү. Мөнгөн туруут гөрөөс ойр ирж юу магад билээ. Тэгвэл би харж авна гэж Даренкаг гуйсанд,

	— Юу гэсэн уг вэ! Юу гэсэн үг вэ! Өвлийн хүйтэнд чам шиг балчир хүүхэд ойд явна гэдэг чинь санадаг хэрэг биш. Цанаар явах хэрэг гарна. Чи цанаар гулгаж чадахгүй, цасанд шигдээд орчихвол би яах бил ээ? Хөлдөж үхнэ, чи минь! гээд анхандаа хавьтуулсангүй.

	— Өвгөн аав аа, намайг аваад яв! Цанаар бага зэрэг гулгаж чадна шүү гэж Даренка гуйгаад салсангүй.

	Кокованя ятгаж гуйж ядаад, сүүлд нь: «Дагуулаад явдаг ч юм бил үү? Нэг явж хашраад, дахиж явна гэж гуйхгүй болж юу магад» хэмээн боджээ.

	— За яах вэ, аваад явъя даа. Ойд очоод харья гэж уйлж зовоож болохгүй гэж Кокованя өвгөн хэлжээ.

	Өвлийн дүн хүйтэн болгоод тэд ой руу явахаар бэлтгэв. Кокованя, хоёр шуудай хатсан талх, ангийн хэрэгсэл бас бус хэрэг болох юмаа чарга дээр тавьж дарууллаа. Даренка бас авч явах юмаа боож хүүхэлдэйндээ хувцас хийх даавууны өөдөс, утас зүү, бас дээс авчээ.

	«Энэ дээсээр мөнгөн туруутыг бугуйлдаж болохгүй болов уу?» гэж охин бодож байв.

	Муураа орхиж явах нь Даренкад хөөрхийлөлтэй байвч, одоо яана гэх вэ. Салах ёс хийж, муураа илж суугаад,

	— Муренка минь, өвгөн аав бид хоёр ой руу явлаа. Чи гэрээ харж оготно агнаж бай. Бид хоёр мөнгөн туруут гөрөөс хаана явааг үзчихээд буцаад ирнэ ээ. Ирээд би чамд бүгдийг ярьж өгнө, за юу гэж ярьж байв.

	Муренка, охиныг залирхаг нүдээр ширтэж:

	"Зөв өө, зөв юм бодож байна" гэх адил цээжээ хэрчигнүүлнэ.

	Кокованя, Даренкаг дагуулаад ой руу явжээ.

	— Энэ өвгөн зөнөж гүйцжээ! Тохойн чинээ энэ муу охиныг өвлийн хүйтэнд ой руу дагуулаад явна гэнэ ээ гэж айл хөршийн хүмүүс бүгд гайхжээ.

	Тэр хоёрыг завод өнгөрч явтал, ноход, гөрөөс араатан үзсэн юм шиг гаслалдан хуцаж сүйд болов. Эргээд харвал Муренка нохдоос зугтаж, гудамжны голоор гүйж явлаа. Муренка тэр үед өсөж бие гүйцэж, тарган цатгалан том муур болжээ. Ноход ойртож халдаж чаддаггүй байлаа.

	Даренка, муураа барьж гэртээ аваачих гэж оролдовч, яаж баригдах вэ дээ! Муренка ойн захад гүйж очоод нарс мод өөд авираад гарчхав. Яах ч арга алга!

	Даренка дуудаад дуудаад, муур нь ирж өгсөнгүй. Одоо яая гэх вэ? Цаашаа явжээ. Муренка, тэр хоёрын хажуугаар холуур гүйсээр овоохой хүрчээ.

	Ингээд гурвуулаа болжээ.

	— Хөгжилтэй, зүгээр юм гэж Даренка сайшааж байв.

	— Хэлээд юу хийх вэ гэж Кокованя охины аяыг дагана.

	Муренка пийшингийн дэргэд цагариглаж хэвтээд:

	"Зөв өө, зөв юм хэлж байна" гэх адил цээжээ хэрчигнүүлнэ.

	Тэр өвөл ойн бор гөрөөс элбэг байлаа. Кокованя өвгөн өдөрт л нэг юм уу, хоёр гөрөөс олж авчирсаар, арьс ч зөндөө боллоо. Махыг нь давсалж авсаар байтал чаргаар дааж чирч чадахааргүй болжээ. Завод руу очиж морь тэрэг олж ирмээр байвч, Даренкаг мууртай хоёулыг яаж ойд орхих билээ! Даренка ойд байж бүр дасжээ.

	— Өвгөн аав аа, та завод орж морь тэрэг авчирмаар юм. Давсалсан махаа гэртээ аваачих хэрэг гарна шүү дээ гэж өвгөнд хэлжээ,

	Кокованя, энэ үгийг сонсоод гайхаж:

	— Дарья Григорьевна, чи минь яасан ухаантай охин бэ? Том хүн шиг хэрсүү үг хэлж байна. Чи ганцаар ойд үлдэхээс айна биз дээ гэв.

	— Юунаас айх вэ. Урц минь бөх, чоно орж ирж чадахгүй. Муренка минь хажууд байх болохоор би айхгүй. Тэгсэн ч гэсэн өвгөн аав минь, бушуу явж ирээрэй! гэв.

	Кокованя гэр өөдөө явж, Даренка Муренкатай хоцорчээ. Өвгөн аавыгаа бор гөрөөс хайгаад явсан хойгуур... охин өдөр гэртээ ганцаар байсаар сурсан боловч харанхуй болмогц айж эхэлжээ. Муренка ажиггүй хэвтэж байхыг хараад урам нь сэргэжээ. Цонхныхоо дэргэд очиж, хөдөө тийш харж суутал модон дотроос нэг бөөн юм гарч ирлээ. Ойртож ирэхэд нь ажиглахад бор гөрөөс давхиж явлаа. Чөргөр нарийн хөлтэй, жижигхэн толгойтой, таван салаа эвэртэй ажээ.

	Даренка гүйж гараад харвал юу ч байсангүй. Орж ирээд:

	— Үүрэглэж байгаа миний нүдэнд ийм юм үзэгдэж дээ гэхэд,

	"Үнээн, үнэн юм хэллээ" гэх шиг Муренка цээжээ хэрчигнүүлж хэвтэв.

	Даренка, муураа өвөртлөөд өглөө болтол унтаж орхижээ.

	Маргааш өдөр нь өнгөрчээ. Кокованя алга л байв. Даренкад эвгүй байвч уйлсангүй. Муураа хараад:

	— Муренка минь битгий уйтгарлаарай! Маргааш өвгөн аав яасан ч ирнэ гэж хэлэв.

	"Үнээн, үнэн юм хэллээ" гэх шиг Муренка бас л цээжээ хэрчигнүүлж хэвтэнэ.

	Үдэш болж, Даренка бас цонхны дэргэд очиж тэнгэрийн одыг ширтэж суув. Унтъя гэж бодож байтал гэнэт хана тогших шиг болоход Даренка айжээ. Төдхөн нөгөө хана тогших шиг болсноо, цонх үүдний дэргэд тог тог гэж дуугарчээ. Сүүлд нь дээвэр дээр дуугарч, хөнгөн хурдан амьтан явж байгаа юм шиг аяархан дуу гарах ажээ.

	«Өчигдрийн бор гөрөөс ирсэн юм биш байгаа?» гэж Даренка боджээ,

	Үзмээр санагдаж, айхаа бүр мартаж орхиод хаалгаа онгойлгож харвал бор гөрөөс ойрхон ирээд зогсож байлаа. Буруу урд хөлийг өргөж тог тог тогшлоход мөнгөн туруу нь гялалзав. Эвэр нь таван салаатай ажээ. Даренка яах ч учраа ололгүй дэмий л гэрийн ямаа дууддаг шиг:

	— Ме-ке! Ме-ке! гэж дуугарч дууджээ.

	Бор гөрөөс инээж дооглох шиг болоод эргээд давхичхав.

	Даренушка гэртээ орж ирээд:

	— Нөгөө мөнгөн туруутай гөрөөсийг олж үзлээ дээ. Эврийг нь, турууг нь ч харлаа. Харин хөлөөрөө товшиж эрдэнийн чулуу гаргаж хаяхыг нь харж чадсангүй. Сүүлд нэг ирэхдээ харуулах байлгүй дээ гэж Муренкад хэлсэнд муур нь:

	"Тэгэх байлгүй дээ, тэгэх байлгүй дээ" гэх адил цээжээ хэрчигнүүлж хэвтэв.

	Гурав хоног өнгөрлөө. Кокованя бас л ирсэнгүй. Даренка санаа зовж эхэлж, нүднээс нь нулимс дуслав. Муренкатайгаа ярих гэтэл муур нь алга болчихсон байжээ. Охин бүр айчхаад муураа эрэхээр гадагшаа гарчээ.

	Сарны гэрэлд холын юм харагдам тунгалаг шөнө ажээ. Муур нь ойрхон, өвстэй хотгорт оцойгоод сууж байх харагдлаа. Өмнө нь бор гөрөөс зогсох бөгөөд хөлөө өргөхөд мөнгөн туруу нь гялалзаж байлаа. Муренка, мөнгөн туруут гөрөөс хоёул ярьж байгаа юм шиг толгой дохилцож байснаа босоод өвстэй хотгор дундуур бие биеэ хөөж гүйв. Бор гөрөөс давхиж давхиж, хөлөө өргөөд газар товшив. Муур гүйцээд очихоор гөрөөс цаашаа давхиж яваад, зогсож газар товшино. Ингэж удаан хөөцөлдөж гүйж байгаад үзэгдэхээ болив. Төдхөн тэр хоёр буцаж ирлээ.

	Бор гөрөөс дээвэр дээр үсэрч гараад, мөнгөн туруут хөлөөрөө цохилоход улаан, хөх цэнхэр, ногоон, оюу шиг ч өнгөтэй, өнгө өнгийн чулуу оч үсрэх мэт асгарав.

	Яг энэ үеэр Кокованя иржээ. Муу урц нь танихын аргагүй болсон байлаа. Бөөн эрдэнийн чулуу овоолчихсон юм шиг өнгө өнгийн гэрэл солонгорон цацарч байжээ. Бор гөрөөс дээвэр дээр зогсож мөнгөн туруут хөлөөрөө товшлоход үнэт чулуу асгарсаар л байв. Гэнэт Муренка дээвэр дээр үсрэн гарч бор гөрөөсний дэргэд очиж мяу гэж чанга дуугарсанд муур, мөнгөн туруут гөрөөс хоёулаа алга болжээ.

	Кокованя өвгөн чулуунаас малгайныхаа дундуураар хийгээд авчээ.

	— Өвгөн аав аа, боль! Маргааш өдөр болгож байж үзье гэж Даренка хэлээд болиулчихжээ.

	Кокованя охиныхоо үгэнд ороод нэмж авсангүй. Шөнө цас орж чулууг дарчихсан байлаа. Өглөө нь хоёулаа цас ухаж ухаж юу ч олсонгүй ажээ. Кокованя өвгөний малгайдаа хийж авсан чулуу тэр хоёрт хүрэлцээтэй байжээ.

	Үгүй дутуугүй сайн сайхан аж төрж явлаа. Харин Муренкадаа л хар буух ажээ. Тэр хоёр муураа дахиж олж харсангүй. Мөнгөн туруут гөрөөс ч үзэгдсэнгүй. Нэг удаа баясгаад алга болох нь тэр ажээ.

	Мөнгөн туруут гөрөөсний товшлон давхисан газраас хүмүүс үнэт эрдэнийн чулуу олж авдаг болсон билээ. Хризолит гэж нэрлэдэг ногоон чулуу голдуухан дайралдах ажээ. Та бүгд тэр чулууг үзсэн үү?

	 

	1938 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

